Gostyngeiddrwydd
(Ddim yn falch, ddim yn brolio/bragio, yn fodlon gwasanaethu eraill, diymhongar)
Darllen: Philipiaid 2: 5 - 11

“5 Dylai'ch agwedd chi fod yr un fath ag agwedd y Meseia Iesu: 
6 Roedd e'n rhannu’r un natur â Duw, heb angen ceisio gwneud ei hun yn gydradd â Duw; 7 ond dewisodd roi ei hun yn llwyr i wasanaethu eraill, a gwneud ei hun yn gaethwas, a dod aton ni fel person dynol – roedd yn amlwg i bawb ei fod yn ddyn. 
8 Yna diraddio ei hun fwy fyth, a bod yn ufudd, hyd yn oed i farw – ie, trwy gael ei ddienyddio ar y groes. 9 Felly dyma Duw yn ei ddyrchafu i'r safle uchaf; a rhoi'r enw pwysicaf un iddo! 10 Bydd pob glin yn plygu i enw Iesu –pawb yn y nefoedd, ar y ddaear, a than y ddaear; 11 a bydd pawb yn cydnabod mai Iesu Grist ydy’r Arglwydd, ac yn rhoi clod i Dduw y Tad.
Cwestiynau i ysgogi trafodaeth, a chanllawiau ateb.
1. Sut mae gostyngeiddrwydd yn cael ei ddisgrifio yn adnod 7?
Gwasanaethu eraill.

2. Sut oedd Iesu’n ostyngedig?
Er ei fod yn rhannu natur Duw, daeth i’r byd i wasanaethu pobl y ddaear. Rhoddodd heibio ei natur ddwyfol a byw fel dyn go iawn.
3. Beth oedd canlyniad gostyngeiddrwydd Iesu yn ôl adnod 8?
Roedd o’n fodlon ufuddhau i orchmynion Duw y Tad, hyd yn oed pan oedd hynny’n golygu marw. Doedd o ddim yn ystyried ei statws fel Mab Duw yn rheswm i beidio â rhoi ei hun yn aberth droson ni. 
4. Beth yw gwir ystyr “than y ddaear”?
Uffern.
5. Sut mae Duw y Tad yn gwobrwyo’r Mab?
Mae’n gosod Iesu ar ei law dde (sef safle breintiedig iawn) yn y nefoedd. Iesu sy’n cael y statws uchaf yno. Rhyw ddydd bydd pob glin yn plygu a chydnabod mai Iesu ydy gwir Fab Duw.

